
	ఉ.	
ఒక్కొకవేళ శీతకిరణోదయవేళలఁ బొంగి నింగికిన్

నిక్కి మహాబ్ధివీచికలు నిర్మలదివ్యవిమానపంక్తిపైఁ

బిక్కటిలంగఁ గొన్నురువు వెట్టినయంతయుఁ జూడనొప్పు న

ల్దిక్కుల శారదాభ్రలవదీప్తివిభాగత నొందుచాడ్పునన్.



	 29







	ఉ.	
ఎక్కుడువేడ్కఁ గ్రోలికొని యెండక యున్నపయోధీ పల్మఱున్

గ్రక్కెడునో సుధాకిరణకాంతిచయంబు లనంగ నెంతయున్

మిక్కిలి యుల్లసిల్లు నునుమించులు దేరెడుముత్తియంబు లిం

పెక్కినమ్రోఁతలన్ దరఁగ లెందుఁ దలంబులఁ బ్రోవువెట్టఁగన్.

	సీ.	
బిగి యుల్లసిల్లెడుపగడంపుఁగెమ్మోవి చెలువంపుబింకంబు చిగురులొత్తఁ

దనరారుపులిననితంబబింబమున నాకులిత మై ఫేనదుకూల మమరఁ

గ్రమ్ముముక్తాఫలఘర్మాంబుకణములు చెదరి యెంతయు సౌఖ్యపదవి నొసఁగ

నెసఁగునుద్వృత్తమీనేక్షణరోచులపొలపంబు లొయ్యారములు దలిర్ప



	 







	తే.	
లలితభంగుల నొప్పునేలావధూటి, కమ్రభంగభుజంబులఁ గౌఁగిలించి

ఘనరసోల్లాసలీలలఁ గ్రాలి క్రాలి, యుదధి తోతెంచుఁ జంద్రోదయోత్సవమున.

	ఉ.	
ప్రేపులు రేలుఁ బెద్దయును బేర్చి సమీపనగేంద్రచంద్రకాం

తోపలతోయదంబు నద లొక్కమొగిం జనుదెంచి యాదటన్

బైపడఁ దాను నుల్లసితభాతిఁ దదీయవదాభిసారమున్

దీపెసలారఁ గైకొని మదించు నదీపతికోర్కి వింతగన్.

	చ.	
తటరుహవిద్రుమద్రుమవితానము లొప్పుఁ బయోధి కింక ను

త్కటచటులోర్మిహస్తముల గర్వమున న్వెడలంగ ద్రోచినం

బటుతరభావ మేది బహుభంగి వికీర్ణత నొంది క్రింద న

చ్చట నచటన్ బొనుంగువడి స్రగ్గినబాడబకీలలో యనన్.

	తే.	
కడలిచేతు లార్చుచు ఫేనఘనతరాట్ట, హాసరుచితోఁ బ్రవాళజటాలి విద్రిచి

యౌర్వశిఖిఫాలలోచనం బనఁగ సింధు, వమరతాండవ మాడెడుహరునిఁ బోలి.

	చ.	
పొలుపుగ నెల్లనాఁడు నుడివోవక పెల్లుగఁ బూఁచు తీఁగెలం

దెలుపులు మీఱి తోయనిధితీరవనంబులు జూడ్కి కెప్పుడున్

ఎలమి యొనర్చు వేల్పు లచలేంద్రునిఁ గవ్వముఁ జేసి తెచ్చుచోఁ

జిలికిననాఁటి యయ్యమృతశీకరసేకము పాయదో యనన్.

	ఉ.	
ఱిక్కలతోడ కొండల నెఱిం దనలోన నడంచికొన్న నీ

సెక్కి బలారి వంచె నొకొ యీజలపూరముపేర్మి యంతయుం

దక్కువ సేయ నన్నక్రియ దందడి నొందును బేర్చి పెల్లుగా

నొక్కట నీరుగ్రోలెడుఁ బయోదసముచ్చయముల్ పయోనిధిన్.

		 ఈ పేజీలో చివరి మార్పు 7 మే 2021న 23:46కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

